
Komunidade Suku Lore I, Postu Administrativu Lospalos, Munisípiu Lautem 
konsidera treinamentu hosi JSMP importante tebes no husu atu kontinua fó 

ba foin sa’e sira no membru komunidade sira seluk 

 
Iha 30 Novembru 2016, JSMP hala’o treinamentu kona-ba “Demokrasia, Knaar Órgaun 
Soberanu sira nian no Partisipasaun Públiku iha Prosesu halo Lei” iha Suku Lore I, Postu 
Administrativu Lospalos, Munisípiu Lautem. Treinamentu ne’e hetan partisipasaun hosi 
estrutura suku no membru komunidade sira hamutuk ema na’in 30 ne’ebé konstitui hosi feto 
na’in 16 no mane na’in 14.  
 
Treinamentu ne’e formalmente loke hosi Sr. Joaquim da Costa Freitas, Koordenadór Fundu 
Sosiedade Sivíl, Gabinete Primeiru Ministru, no atividade ne’e realiza ho tanba orsamentu hosi 
fundu sosiedade sivíl ba tinan 2016 nian.  
 
“Governu Timor-Leste konsidera sosiedade sivíl hanesan parseiru ba dezenvolvimentu nasionál. 
JSMP sai hanesan parseiru Governu nian no hetan apoiu liuhosi fundu sosiedade sivíl hodi hala’o 
edukasaun sívika kona-ba demokrasia, knaar órgaun soberanu sira nian no partisipasaun públiku 
iha prosesu halo lei. Ne’eduni husu ba partisipante sira atu bele aproveita ho di’ak materia sira 
ne’ebé sei hato’o iha treinamentu ne’e, tanba distánsia no kondisaun estrada, susar atu bele asesu 
ba informasaun importante sira hanesan ne’e, dehan Sr. Joaquim Freitas iha abertura.  
 
Partisipante sira haksolok tebes ho treinamentu ne’e tanba bele hasa’e tan sira nia koñesimentu 
kona-ba demokrasia, knaar órgaun soberanu sira nian no públiku nia partisipasaun iha prosesu 
halo lei. Xefe Suku Lore I agradese JSMP tanba bele hili nia suku hodi fornese treinamentu ne’e 
maske nia suku ne’e remota tebes iha termu asesu ba informasaun tanba distánsia no kondisaun 
estrada la di’ak.  
 
Enkuantu partisipante sira konsidera materia sira ne’ebé sira hetan ne’e importante tebes no husu 
atu JSMP bele kontinua fó ba foin sa’e no membru komunidade sira seluk.   
 
“Komunidade sira iha área remota nu’udar elementu integral hosi soseidade Timor-Leste ne’ebé 
iha direitu atu hatene no akompaña dezenvolvimentu sira iha kontestu estadu nian, tanba ne’e 
sira iha direitu atu hatene oinsa instituisaun save hirak ne’e nia funsionamentu iha prátika no liu-
liu sira ida-idak nia knaar tuir lei no konstituisaun haruka,” dehan Diretór Ezekutivu JSMP, Luis 
de Oliveira Sampaio.  

JSMP espera treinamentu ne’e bele kontribui hodi hasae koñesimentu komunidade sira iha área 
remota kona-ba demokrasia, knaar órgaun soberanu sira nian no partisipasaun públiku iha 
prosesu halo lei, nune’e bele halakon tiha konfuzaun ne’ebé mosu iha komunidade sira nian let, 
liu-liu kona-ba knaar sira órgaun soberanu sira nian.  
 
JSMP mós agradese ba VI Governu Konstituisionál ne’ebé atribui konfiansa ba JSMP liuhosi 
fundu sosiedade sivil atu fo fatin no biban ba JSMP hodi lori informasaun importante sira ne’e 
to’o iha suku remota sira. 
 
Antes konklui atividade ne’e ne’e, Xefe Suku Lore I husu atu partisipante sira bele habelar tan 
informasaun ba membru komunidade sira ne’ebé la hola fatin iha treinamentu ne’e, tanba 
konsidera informasaun sira ne’e importante atu membru komunidade sira seluk atu hatene.  
 
Atu hetan informasaun liutan favor kontaktu direitamente: 

Luis de Oliveira Sampaio 
Diretór Ezekutivu JSMP 
Email : luis@jsmp.minihub.org  
 


